
Ang Tawag Sa Pag-ampo Sa Tulo Ka Mga Manolunda 
 

ADLAW 5 —  ANG MATINUMANON NGA PAGKINABUHI UG PAG-AMPO  
 
“Ug makasalig kita nga makaduol sa Dios kay nagatuo kita nga paminawon niya ang bisan unsa nga 
atong iampo sumala sa iyang kabubut-on. Ug kon nahibaloan nato nga nagapaminaw ang Dios kanato 
kon mangayo kita kaniya, nahibaloan usab nato nga madawat na nato ang bisan unsa nga atong 
gipangayo kaniya.” – 1 Juan 5:14, 15 

Kita Walay Gahum, Apan Siya Gamahanan Sa Ngatanan 

Ang mga mensahe sa tulo ka mga manolunda nagtawag kanato ngadto sa usa ka kinabuhi sa 
pagkamatinumanon. Ang mensahe sa unang manolunda nagadiklara, “Kahadloki ninyo ang Dios ug 
dayega siya, tungod kay miabot na ang panahon nga hukman niya ang tanang mga tawo” (Pinadayag 
14:7). Ang Bag-ong Tugon gisulat diha sa Greigo nga pinulongan ug ang pulong alang sa kahadlok nga 
gigamit ning tekstoha pwede usab hubaron nga respeto, pagtahud,  o dungog. Kini maoy usa ka 
batasan sa pagkamaunongon ngadto sa Dios, usa ka utoknon nga pagbangon sa pagkahimong 
matinumanon ngadto sa Iyang kabubut-on. Ang maalamong tawo nagasaysay niini ning paagiha:  “Isip 
panapos niining tanan mong nadungog, mao kini ang akong ikasulti: Tahora ang Dios ug tumana ang 
iyang mga sugo, kay mao kini ang katungdanan sa matag tawo. Kay hukman sa Dios ang tanan nato 
nga binuhatan, maayo man o daotan, apil ang gipangbuhat nato sa tago.” (Ecclesiastes 12:13, 14).  

Sa dihang kita maghunahuna sa pagbantay sa mga sugo sa Dios masayon kaayo ang 
pagpamalandong sa atong mga kaluyahon, sa atong kahuyang, ug sa atong pagkadili-takus sa 
pagbuhat unsay tinguha sa atong kinasuloran nga mga kalag. Kasagaran kita nagtinguha sa pagubhat 
og husto apan napakyas sa pagpangita sa kusog sa pagpatuman niana nga mga tinguha. Uban kang 
apostol Pablo kita kinahanglan mag-ila, “Wala ako makasabot sa akong gibuhat. Kay ang mga butang 
nga buot kong buhaton dili ko mabuhat, apan ang mga butang nga dili ko buot buhaton mao hinuon 
ang akong gibuhat” (Roma 7:15). Unsay sulbad sa apostol niini nga kalibog? Sa kataposan sa kapitulo 
siya nangutana, “Kinsa ba ang makaluwas kanako niining makasasala kong pagkatawo nga nagahatod 
kanako sa kamatayon?” Ug siya mitubag uban niini nga positibo nga saysay sa pamatuod: “Walay lain 
nga makaluwas kanako kondili ang Dios pinaagi sa atong Ginoong Jesu-Cristo! Salamat sa Dios!” (Roma 
7:24, 25). Adunay sulbad sa problema sa kanunay nga pagkapakyas, paghinulsol, ug pagkapakyas pag-
usab. Si Pablo nagaingon nga si Jesu-Cristo diay ang atong Ginoo. Kita mga maluya, apan Siya kusgan. 
Kita huyang, apan Siya makagagahum sa ngatanan. Kita mga walay gahum, apan Siya gamhanan sa 
ngatanan. Si Ellen Whita matahom nga nagkanayon diha sa usa ka artikulo nga iyang gisulat niadtong 
1897: 

 “Ang panag-ingnan ni Cristo nagapakita kanat nga ang atong bugtong paglaum  sa kadaugan maoy 
anaa sa nagapadayon nga pagsukol sa mga paghasmag ni Satanas. Siya nga nagmadaugon batok sa 
kaaway sa mga kalag diha sa away uban sa tentasyon nakasabot sa gahum ni Satanas batok sa lumba 
sa dagan, ug nagmadaugon alang kanato. Ingon nga usa ka mananaug, Siya naghatag kanato sa 
bentaha sa Iyang kadaugan, nga diha sa atong mga paningkamot sa pasukol sa mga tentasyon ni 
Satanas, kita unta maghiusa sa atong kaluyahon ngadto sa Iyang kusog, sa atong pagkawalay-pulos 
ngadto sa Iyang katakos. Ug, gisustentohan pinaagi sa Iyang malahutayon nga kusog, ilalum sa 

kusgan nga tentasyon, kita mahimong makasukol diha sa Iyang gamhanan-sa-ngatanan nga ngalan 
ug magabuntog ingon nga Siya nagmadaugon” (Signs of the Times, May 27, 1897).. 

Pag-angkon Sa Iyang Kadaugan 

Kita nangahimong mananaug diha sa Cristohanong kinabuhi sa dihang kita nagatutok sa gahum ni 
Cristo, dili sa atong kaluyahon. Samtang kita mosulod ngadto sa pag-ampo, angkonon nato ang saad 
sa 1 Juan 5:14,15: “Ug makasalig kita nga makaduol sa Dios kay nagatuo kita nga paminawon niya ang 
bisan unsa nga atong iampo sumala sa iyang kabubut-on. Ug kon nahibaloan nato nga nagapaminaw 
ang Dios kanato kon mangayo kita kaniya, nahibaloan usab nato nga madawat na nato ang bisan unsa 
nga atong gipangayo kaniya.” Samtang atong angkonon kini nga saad pinaagi sa pagtoo, si Jesus 
mohimog kahibulongan nga mga butang ug mopalig-on kanato sa pagpuyog diosnong mga kinabuhi 
samtang kita magaandam alang sa Iyang dili-na dugay nga pagbalik. 

Panahon sa Pag-ampo (30–45 Minutos) 
 
Pag-ampo sa Pulong sa Dios – Ecclesiastes 12:13, 14 
“Ug makasalig kita nga makaduol sa Dios kay nagatuo kita nga paminawon niya ang bisan unsa nga 
atong iampo sumala sa iyang kabubut-on. Ug kon nahibaloan nato nga nagapaminaw ang Dios kanato 
kon mangayo kita kaniya, nahibaloan usab nato nga madawat na nato ang bisan unsa nga atong 
gipangayo kaniya.”  

“Kahadloki ang Dios” 
Ginoo, giila namo nga Ikaw mao ang Magbubuhat nga Dios, makagagahum, gamhanan sa ngatanan, 
nahibalo sa tanan. Ikaw lapas pa sa among limitado nga tawhanong pagpanabot, ug unya Ikaw mas 
suod kanamo kay sa bisan labing suod nga mga hinigugma. Kami nagdayeg sa Imong pagkaharianon, 
ug kami nagsimba Kanimo ug nagtinguha sa pagpasidungog Kanimo uban sa among mga kinabuhi. 
 
“Bantayi Ang Iyang Mga Sugo” 
Oh Dios, wala kami katakos sulod kanamo sa pagtuman sa Imong mga sugo, aron kami mahiuyon sa 
Imong kabubut-on. Si Jesus lamang ang makatabang kanamo. Gitinguha namo ang pagbuhat sa 
Imong kabubut-on, nga magmatinud-anon, apan kanunay kami nangapakyas. Salamat nga si Jesus 
adunay gahum sa pagdalag kadaugan sa among mga kinabuhi. Kami nagatutok Kaniya ug 
nagatugyan sa among mga kaugalingon ngadto sa Iyang matud-anong mga kamot. Oh Jesus, kami 
nangaliya nga Ikaw magkinabuhi sa Imong kinabuhi sulod kanamo. 
 
“Matag Sekretong Butang Maski Maayo O Daotan” 
Amahan, ako nakaamgo nga walay butang nga natago gikan Kanimo. Nahibalo Ka sa akong 
kasingkasing, nahibalo ka sa akong mga itaas ug ubos. Nahibalo usab Ikaw sa bug-os sa matag butang 
nga nagakahitabo tanan palibot sa kalibutan. Salamat nga bisan unsa pay akong gibati, ang Imong 
mga panghunahuna kanako puno sa gugma ug grasya, ug dili na ako mahadlok sa paghukom 
samtang ako magpabilin diha kang Jesus. 

Dugang Nga Mga Hangyo Sa Pag-ampo 

Pasalamat ug Pagdayeg: Pagpasalamat alang sa mga tino nga panalangin ug himayaa ang Dios 
tungod sa Iyang kaayo. 

Pagkompisal: Paggahin og pipila ka minutos alang sa pribadong pagkompisal ug pasalamati ang Dios 
tungod sa Iyang kapasayloan. 
Giya: Hangyoa ang Dios sa paghatag og kaalam alang sa mga hagit karon ug mga desisyon. 
Atong Iglesia: Iampo ang mga panginahanglan sa iglesia sa rehiyon ug sa tibuok kalibutan (basaha 
ang lahi nga papel nga may mga hangyo). 
Atong Mga Hangyo: Iampo ang mga panginahanglan karon sa mga sakop, panimalay, ug silingan sa 
iglesia. 
Pamati ug Responde: Paggahin og panahon sa pagpamati sa tigog sa Dios ug responde diha sa 
pagdayeg o awit. 
 

Mga Sugyot nga Awit 

SDA Hymnal:  Power in the Blood (#294); O Let Me Walk With Thee (#554); Have Thine Own Way (#567); 
I Surrender All (#309); All the Way My Savior Leads Me (#516); Nothing Between (#322); Take Time to Be 
Holy (#500); More Love to Thee (#458) 


